
Özünüzü sevməyi necə öyrənə bilərsiniz? Mənfi emo-
siyaları müsbət emosiyalara necə çevirmək olar? Əbədi 
xoşbəxtliyə nail olmaq mümkündürmü? Qorxuya necə 
qalib gələ bilərsiniz? Məqsədlərinizi necə reallaşdıra bilər-
siniz?

 
Şəxsi inkişaf üzrə təlimçi bu suallara cavab verir. O özü 

bütün çətinliklərin öhdəsindən gələrək minlərlə gəncin 
ümid yerinə çevrilib. İndi isə sizə motivasiya vermək üçün 
şəxsi təcrübəsindən və biliyindən istifadə edir.

Bu kitab göstərəcək ki, siz düşüncə tərzinizi, hissləri-
nizi, danışığınızı və davranışınızı asanlıqla dəyişə bilərsiniz. 
Bununla da dünyanı dəyişməyə başlayırsınız.

 



vı

Ana, bu kitabı sənə həsr edirəm. Keşməkeşli həyat ya-
şamışıq, lakin sən öz gücün, inamın və əzminlə bizim üçün 
inanılmaz şeylər etmisən.

Həyatda çox çətinlik çəkdiyinə, mənim isə bəzi mə-
qamlarda səni məyus etdiyimə baxmayaraq, yenə də sən 
mənə həmişə qeyd-şərtsiz sevgi göstərmisən. Məhz bu 
sevgi idi sənin fədakarlıqlar göstərməyinə və mənim üzü-
mün gülməsinə səbəb olan. Sən bağışladın, qucaqladın, 
güldün, ilham verdin, həvəsləndirdin, sağaltdın və sevgi 

ilə hər şeyin mümkün olduğunu gös tərmək üçün əlindən 
gələni etdin. Elə buna görə də bu gün buradayam, sevgimi 
sözlərimlə başqalarına çatdırıram.

Həmçinin atama həsr edirəm – mənim varlığım, əl-
bəttə ki, sənsiz mümkün olmazdı. Səni heç vaxt yaxından 
tanıma şansım olmasa da, ən çox ehtiyac duyduğum an-
larda sənin enerjinin mənə yol göstərdiyini hiss etmişəm. 
Mən doğulanda sənin üçün nə qədər əhəmiyyət kəsb et-
diyimi bilirəm. Ümid edirəm, mənimlə fəxr edirsən.

Nəhayət, mən bu kitabı arzuları, xəyalları olan hər 
kəsə həsr etmək istərdim. Bu, istər yaşamaq arzusu olsun, 
istərsə də bir qaranlıq gündən çıxmaq arzusu. Mənim ar-
zum isə insanların həyatını müsbətə doğru dəyişəcək bir 
kitab yazmaq idi. Əgər mən öz arzumu reallaşdırmağı ba-
carıramsa, sən də bacararsan. Mən sənə inanıram – ümid 
edirəm, sən də özünə inanırsan. 

Giriş

Uşaqlığımın üç ilində şəxsi evimiz olmayıb. Ailəmlə 
birlikdə qohumların evində və bir müddət də sığınacaqda 
yaşamışdıq. Başımızın üstündə bir damımız olduğuna görə 
şükür edirdim, amma sığınacaqda yaşamağın nə qədər 
qorxulu olduğu hələ də yadımdadır.

Həmişə girişdə xoşagəlməz görünüşlü avaralar olurdu, 
biz binaya daxil olanda gözləri ilə insanı, az qala, yeyir-
dilər. Dörd yaşım olduğuna görə onlardan çox qorxurdum. 
Amma anam məni inandırırdı ki, hər şey yaxşı olacaq. De-
yirdi ki, sadəcə yerə baxa-baxa birbaşa otağımıza keç-
məliyik.

Bir gecə çölə çıxmışdıq, geri qayıdanda isə bütün pil-
ləkən və dəhlizin divarları qan içində idi. Döşəmə şüşə qı-

rıntıları ilə örtülmüşdü. Bacılarım və mən heç vaxt belə 
dəhşətli bir şey görməmişdik. Dönüb anamıza baxdıq. 
Onun içindəki qorxunu hiss edirdim. Amma yenə də cə-
sarətlə bizə dedi ki, şüşənin üstündən ehtiyatla keçib ota-
ğımıza qalxaq.

Gördüyümüzdən sarsılmışdıq, bacılarımla mən qorxu-
dan əsə-əsə aşağı mərtəbədə, sığınacağın dəhlizində nə 
baş verdiyini anlamağa çalışırdıq. Birdən çığır-bağır səsləri 
gəldi, ardınca xaos səsləri eşitdik. 

Dəhşətli idi. Özümüzü rahatlaşdırmaq üçün bir daha 
anamıza baxdıq. Bizi özünə tərəf çəkdi və narahat olma-
mağımızı söylədi, amma ürəyinin bərk döyüntüsünü eşi-
dirdim. O da bizim qədər qorxurdu.

Həmin gecə çox az yatdıq. Qışqırıqlar kəsmədi. Heç 
bir polisin gəlmədiyinə, başqa heç kimin bu çaxnaşmanı 
sakitləşdirməyə çalışmadığına təəccüblənirdim. Elə bil 
oradakı insanların təhlükəsizliyi heç kimin vecinə deyildi. 
Sanki heç kim bizimlə maraqlanmırdı. Soyuq və qaranlıq 
dünyada bir-birimizdən başqa heç kimimiz yox idi.

Dostlarım və ailəmlə bu kimi uşaqlıq xatirələrimi mü-
zakirə edəndə bu qədər şeyi xatırlaya bildiyimə görə şoka 
düşürlər. Tez-tez məndən soruşurlar: “Bu necə yadında 
qalıb? Axı çox balaca idin”. Mən nə hər şeyi xatırlayıram, 
nə də xatirələrim aydın təfərrüata sahibdir. Lakin yaşadı-
ğım yaxşı və pis hadisələrin əksəriyyətində necə hiss etdi-
yimi xatırlayıram. Baş verən hadisələrlə əlaqədar o qədər 
emosiyalara sahib idim ki, bu xatirələr çox uzun müddət 
kölgə kimi məni izləmişdi.

Yeniyetməliyimin son illərində bu xatirələrin çoxunun 
yox olmasını arzulayırdım. Onları silmək istəyirdim ki, 
uşaqlıqda üzləşdiyim çətinlikləri artıq xatırlamayım. Hətta 
bəzilərindən xəcalət çəkirdim. Öz kimliyimə görə özümü 
narahat hiss edirdim. Qəlbimin dərinliyində hiss etdiyim 
o uşağa uyğun gəlməyən sözlərim və hərəkətlərim olub. 
Tez-tez dünyanın məni incitdiyini hiss edirdim və mən də 
onu incitmək istəyirdim.

İndi hər şey fərqlidir. Artıq xatirələrimə baxıram və baş 
verən hər şeyi qəbul edirəm; hər hadisədən bir ibrət dərsi 
çıxarmaq olur.

Giriş


